
rudram (praise of Lord Shiva) namakam and chamakam

॥ લઘુન્યાસઃ ॥
ૐઅથાત્માનꣳ શિવાત્માનગ્ શ્રીરુદ્રરૂપં ધ્યાયેત્ ॥
શુદ્ધસ્ફટિકસઙ્કાશં ત્રિનેત્રં પઞ્ચવક્ત્રકમ્ । ગઙ્ગાધરં  દશભુજં
સર્વાભરણભૂષિતમ્ ॥ નીલગ્રીવં શશાઙ્કાઙ્કં નાગયજ્ઞોપવીતિનમ્ ।
વ્યાઘ્રચર્મોત્તરીયં ચ વરેણ્યમભયપ્રદમ્ ॥ કમણ્ડલ્વક્ષસૂત્રાણાં
ધારિણં શૂલપાણિનમ્ । જ્વલન્તં પિઙ્ગલજટાશિખામુદ્યોતધારિણમ્  ॥
વૃષસ્કન્ધસમારૂઢમ્ ઉમાદેહાર્ધધારિણમ્ । અમૃતેનાપ્લુતં શાન્તં
દિવ્યભોગસમન્વિતમ્ ॥ દિગ્દેવતાસમાયુક્તં સુરાસુરનમસ્કૃતમ્ । નિત્યં
ચ શાશ્વતં શુદ્ધં ધ્રુવમક્ષરમવ્યયમ્ ॥ સર્વવ્યાપિનમીશાનં રુદ્રં
વૈ વિશ્વરૂપિણમ્ । એવં ધ્યાત્વા દ્વિજસમ્યક્ તતો યજનમારભેત્ ॥
ૐ પ્રજનને બ્રહ્મા તિષ્ઠતુ । પાદયોર્વિષ્ણુસ્તિષ્ઠતુ   ।
હસ્તયોર્હરસ્તિષ્ઠતુ । બાહ્વોરિન્દ્રસ્તિષ્ઠતુ । જઠરેઽગ્નિસ્તિષ્ઠતુ ।
હૃદયે શિવસ્તિષ્ઠતુ । કણ્ઠે વસવસ્તિષ્ઠન્તુ । વક્ત્રે સરસ્વતી
તિષ્ઠતુ । નાસિકયોર્વાયુસ્તિષ્ઠતુ । નયનયોશ્ચન્દ્રાદિત્યૌ
તિષ્ઠેતામ્ । કર્ણયોરશ્વિનૌ તિષ્ઠેતામ્ । લલાટે રુદ્રાસ્તિષ્ઠન્તુ ।
મૂર્ધ્ન્યાદિત્યાસ્તિષ્ઠન્તુ । શિરસિ મહાદેવસ્તિષ્ઠતુ । શિખાયાં
વામદેવસ્તિષ્ઠતુ । પૃષ્ઠે પિનાકી તિષ્ઠતુ । પુરતઃ શૂલી તિષ્ઠતુ ।
પાર્શ્વયોઃ શિવાશઙ્કરૌ તિષ્ઠેતામ્ । સર્વતો વાયુસ્તિષ્ઠતુ । તતો બહિઃ
સર્વતોઽગ્નિર્જ્વાલામાલા પરિવૃતસ્તિષ્ઠતુ । સર્વેષ્વઙ્ગેષુ  સર્વા દેવતા
યથાસ્થાનં તિષ્ઠન્તુ । માꣳ રક્ષન્તુ । સર્વાન્ મહાજનાન્ રક્ષન્તુ ॥
ૐઅગ્નિર્મે વાચિ શ્રિતઃ । વાગ્ધૃદયે । હૃદયં મયિ ।
અહમમૃતે । અમૃતં બ્રહ્મણિ । વાયુર્મે પ્રાણે શ્રિતઃ ।
પ્રાણો હૃદયે । હૃદયં મયિ । અહમમૃતે । અમૃતં

બ્રહ્મણિ । સૂર્યો મે ચક્ષુષિ શ્રિતઃ । ચક્ષુર્હૃદયે  ।
હૃદયં મયિ । અહમમૃતે । અમૃતં બ્રહ્મણિ ।
ચન્દ્રમા મે મનસિ શ્રિતઃ । મનો હૃદયે । હૃદયં
મયિ । અહમમૃતે । અમૃતં બ્રહ્મણિ । દિશો મે
શ્રોત્રે શ્રિતાઃ । શ્રોત્રꣳ હૃદયે । હૃદયં મયિ ।
અહમમૃતે । અમૃતં બ્રહ્મણિ । આપો મે રેતસિ શ્રિતાઃ ।
રેતો હૃદયે । હૃદયં મયિ । અહમમૃતે । અમૃતં
બ્રહ્મણિ । પૃથિવી મે શરીરે શ્રિતા । શરીરગ્ં હૃદયે ।
હૃદયં મયિ । અહમમૃતે । અમૃતં બ્રહ્મણિ ।
ઓષધિવનસ્પતયો મે લોમસુ શ્રિતાઃ । લોમાનિ
હૃદયે । હૃદયં મયિ । અહમમૃતે । અમૃતં
બ્રહ્મણિ । ઇન્દ્રો મે બલે શ્રિતઃ । બલꣳ હૃદયે ।
હૃદયં મયિ । અહમમૃતે । અમૃતં બ્રહ્મણિ ।
પર્જન્યો મે મૂર્ધ્નિ  શ્રિતઃ । મૂર્ધા હૃદયે । હૃદયં
મયિ । અહમમૃતે । અમૃતં બ્રહ્મણિ । ઈશાનો મે મન્યૌ
શ્રિતઃ । મન્યુર્હૃદયે  । હૃદયં મયિ । અહમમૃતે ।
અમૃતં બ્રહ્મણિ । આત્મા મઆત્મનિ શ્રિતઃ । આત્મા
હૃદયે । હૃદયં મયિ । અહમમૃતે । અમૃતં
બ્રહ્મણિ । પુનર્મ આત્મા પુનરાયુરાગાત્ । પુનઃ પ્રાણઃ
પુનરાકૂતમાગાત્ । વૈશ્વાનરો રશ્મિભિર્વાવૃધાનઃ ।
અન્તસ્તિષ્ઠત્વમૃતસ્ય ગોપાઃ ॥
અસ્ય શ્રી રુદ્રાધ્યાય પ્રશ્ન મહામન્ત્રસ્ય અઘોર ઋષિઃ, અનુષ્ટુપ્ છન્દઃ,
સઙ્કર્ષણમૂર્તિસ્વરૂપો   યોઽસાવાદિત્યઃ પરમપુરુષઃ સ એષ રુદ્રો દેવતા ।
નમઃ શિવાયેતિ બીજમ્ । શિવતરાયેતિ શક્તિઃ । મહાદેવાયેતિ કીલકમ્ ।
શ્રી સામ્બસદાશિવ પ્રસાદ સિદ્ધ્યર્થે જપે વિનિયોગઃ ॥
ૐઅગ્નિહોત્રાત્મને અઙ્ગુષ્ઠાભ્યાં  નમઃ ।
દર્શપૂર્ણમાસાત્મને તર્જનીભ્યાં નમઃ ।
ચાતુર્માસ્યાત્મને મધ્યમાભ્યાં નમઃ ।
નિરૂઢપશુબન્ધાત્મને અનામિકાભ્યાં નમઃ ।
જ્યોતિષ્ટોમાત્મને કનિષ્ઠિકાભ્યાં નમઃ ।
સર્વક્રત્વાત્મને કરતલકરપૃષ્ઠાભ્યાં નમઃ ॥

અગ્નિહોત્રાત્મને હૃદયાય નમઃ ।
દર્શપૂર્ણમાસાત્મને શિરસે સ્વાહા ।
ચાતુર્માસ્યાત્મને શિખાયૈ વષટ્ ।
નિરૂઢપશુબન્ધાત્મને કવચાય હુમ્ ।
જ્યોતિષ્ટોમાત્મને નેત્રત્રયાય વૌષટ્ ।
સર્વક્રત્વાત્મને અસ્ત્રાય ફટ્ ।
ભૂર્ભુવસ્સુવરોમિતિ દિગ્બન્ધઃ ॥

॥ ધ્યાનમ્ ॥
આપાતાળનભઃ સ્થલાન્તભુવનબ્રહ્માણ્ડમાવિસ્ફુર
જ્જ્યોતિઃ સ્ફાટિકલિઙ્ગમૌળિવિલસત્પૂર્ણેન્દુવાન્તામૃતૈઃ  ।
અસ્તોકાપ્લુતમેકમીશમનિશં રુદ્રાનુવાકાઞ્જપન્
ધ્યાયેદીપ્સિતસિદ્ધયે ધ્રુવપદં વિપ્રોઽભિષિઞ્ચેચ્છિવમ્ ॥
બ્રહ્માણ્ડવ્યાપ્તદેહા ભસિતહિમરુચા ભાસમાના ભુજઙ્ગૈઃ
કણ્ઠે કાલાઃ કપર્દાકલિત શશિકલાશ્ચણ્ડકોદણ્ડ હસ્તાઃ ॥
ત્ર્યક્ષા રુદ્રાક્ષમાલાઃ પ્રકટિતવિભવાઃ શામ્ભવા મૂર્તિભેદા 
રુદ્રાઃ શ્રીરુદ્રસૂક્તપ્રકટિતવિભવા નઃ પ્રયચ્છન્તુ સૌખ્યમ્ ॥
શ્રી ગુરુભ્યો નમઃ । હરિઃ ઓ૩મ્ ।
ૐ ગણાનાં ત્વા ગણપતિꣳ હવામહે
કવિં  કવીનામુપમશ્રવસ્તમમ્ ।
જ્યેષ્ઠરાજં બ્રહ્મણાં બ્રહ્મણસ્પત
આ નઃ શ‍ૃણ્વન્નૂતિભિસ્સીદ સાદનમ્ ॥
॥ ૐ શ્રી મહાગણપતયે નમઃ ॥
ૐશં ચ મે મયશ્ચ મે પ્રિયં ચ મેઽનુકામશ્ચ મે
કામશ્ચ મે સૌમનસશ્ચ મે ભદ્રં ચ મે શ્રેયશ્ચ મે
વસ્યશ્ચ મે યશશ્ચ મે ભગશ્ચ મે દ્રવિણં ચ મે
યન્તા ચ મે ધર્તા ચ મે ક્ષેમશ્ચ મે ધૃતિશ્ચ મે
વિશ્વં ચ મે મહશ્ચ મે સંવિચ્ચ મે જ્ઞાત્રં ચ મે
સૂશ્ચ મે પ્રસૂશ્ચ મે સીરં ચ મે લયશ્ચ મ ઋતં ચ

મેઽમૃતં ચ મેઽયક્ષ્મં ચ મેઽનામયચ્ચ મે જીવાતુશ્ચ મે
દીર્ઘાયુત્વં ચ મેઽનમિત્રં ચ મેઽભયં ચ મે સુગં ચ
મે શયનં ચ મે સૂષા ચ મે સુદિનં ચ મે ॥
ૐશાન્તિઃ શાન્તિઃ શાન્તિઃ ॥

॥ શિવોપાસન મન્ત્રાઃ ॥
નિધનપતયે નમઃ । નિધનપતાન્તિકાય નમઃ । ઊર્ધ્વાય
નમઃ । ઊર્ધ્વલિઙ્ગાય  નમઃ । હિરણ્યાય નમઃ । હિરણ્યલિઙ્ગાય
નમઃ । સુવર્ણાય નમઃ । સુર્વર્ણલિઙ્ગાય  નમઃ । દિવ્યાય નમઃ ।
દિવ્યલિઙ્ગાય  નમઃ । ભવાય નમઃ । ભવલિઙ્ગાય  નમઃ । શર્વાય
નમઃ । શર્વલિઙ્ગાય  નમઃ । શિવાય નમઃ । શિવલિઙ્ગાય  નમઃ ।
જ્વલાય નમઃ । જ્વલલિઙ્ગાય  નમઃ । આત્માય નમઃ । આત્મલિઙ્ગાય
નમઃ । પરમાય નમઃ । પરમલિઙ્ગાય  નમઃ । એતથ્સોમસ્ય સૂર્યસ્ય
સર્વલિઙ્ગગ્ગ્  સ્થાપયતિ પાણિમન્ત્રં પવિત્રમ્ ॥
સદ્યોજાતં પ્રપદ્યામિ સદ્યોજાતાય વૈ નમો નમઃ ।
ભવે ભવે નાતિભવે ભવસ્વ મામ્ । ભવોદ્ભવાય
નમઃ ॥ વામદેવાય નમો જ્યેષ્ઠાય નમશ્શ્રેષ્ઠાય
નમો રુદ્રાય નમઃ કાલાય નમઃ કલવિકરણાય નમો
બલવિકરણાય નમો બલાય નમો બલપ્રમથનાય
નમસ્સર્વભૂતદમનાય નમો મનોન્મનાય નમઃ ॥
અઘોરેભ્યોઽથ ઘોરેભ્યો ઘોરઘોરતરેભ્યઃ । સર્વેભ્યઃ
સર્વશર્વેભ્યો નમસ્તે અસ્તુ રુદ્રરૂપેભ્યઃ ॥ તત્પુરુષાય
વિદ્મહે મહાદેવાય ધીમહિ । તન્નો રુદ્રઃ પ્રચોદયાત્ ॥
ઈશાનસ્સર્વવિદ્યાનામીશ્વરસ્સર્વ ભૂતાનાં
બ્રહ્માઽધિપતિર્બ્રહ્મણોઽધિપતિર્બ્રહ્મા શિવો મે અસ્તુ
સદાશિવોમ્ ॥
નમો હિરણ્યબાહવે હિરણ્યવર્ણાય હિરણ્યરૂપાય હિરણ્યપતયેઽમ્બિકાપતય
ઉમાપતયે પશુપતયે નમો નમઃ । ઋતꣳ સત્યં પરં બ્રહ્મ
પુરુષં કૃષ્ણપિઙ્ગલમ્  । ઊર્ધ્વરેતં વિરૂપાક્ષં

વિશ્વરૂપાય વૈ નમો નમઃ ॥ સર્વો વૈ રુદ્રસ્તસ્મૈ
રુદ્રાય નમો અસ્તુ । પુરુષો વૈ રુદ્રસ્સન્મહો નમો નમઃ ।
વિશ્વં ભૂતં ભુવનં ચિત્રં બહુધા જાતં જાયમાનં
ચ યત્ । સર્વો હ્યેષ રુદ્રસ્તસ્મૈ રુદ્રાય નમો અસ્તુ ।
કદ્રુદ્રાય પ્રચેતસે મીઢુષ્ટમાય તવ્યસે । વો ચેમ
શન્તમꣳ હૃદે । સર્વો હ્યેષ રુદ્રસ્તસ્મૈ રુદ્રાય
નમો અસ્તુ ॥

ધ્યાનમ્
આપાતાલનભઃસ્થલાન્તભુવનબ્રહ્માણ્ડમાવિસ્ફુર
જ્જ્યોતિઃ સ્ફાટિકલિઙ્ગમૌલિવિલસત્  પૂર્ણેન્દુવાન્તામૃતૈઃ ।
અસ્તોકાપ્લુતમેકમીશમનિશં રુદ્રાનુવાકાઞ્જપન્
ધ્યાયેદીપ્સિત સિદ્ધયેઽદ્રુતપદં વિપ્રોઽભિષિઞ્જેચ્છિવમ્ ॥
બ્રહ્માણ્ડવ્યાપ્તદેહા ભસિતહિમરુચા ભાસમાના ભુજઙ્ગૈઃ
કણ્ઠે કાલાઃ કપર્દાકલિત શશિકલાશ્ચણ્ડકોદણ્ડહસ્તાઃ ।
ત્ર્યક્ષા રુદ્રાક્ષમાલાઃ પ્રણતભયહરાઃ શામ્ભવા મૂર્તિભેદાઃ 
રુદ્રાઃ શ્રીરુદ્રસૂક્તપ્રકટિતવિભવા નઃ પ્રયચ્છન્તુ સૌખ્યમ્ ॥

॥ શ્રી રુદ્રપ્રશ્નઃ (નમકમ્) ॥
॥ અથ શ્રીરુદ્રપ્રશ્નઃ ॥

શ્રી ગુરુભ્યો નમઃ । હરિઃ ઓ૩મ્ ।
ૐ ગણાનાં ત્વા ગણપતિꣳ હવામહે કવિં  કવીનામુપમશ્રવસ્તમમ્ ।
જ્યેષ્ઠરાજં બ્રહ્મણાં બ્રહ્મણસ્પતઆ નઃ શ‍ૃણ્વન્નૂતિભિસ્સીદ સાદનમ્ ॥

॥ ૐ નમો ભગવતે રુદ્રાય ॥
નમસ્તે રુદ્રમન્યવ ઉતોત ઇષવે નમઃ ।
નમસ્તે અસ્તુ ધન્વને બાહુભ્યામુત  તે નમઃ ॥ ૧.૧॥
યાત ઇષુઃ શિવતમા શિવં બભૂવ તે ધનુઃ ।
શિવા શરવ્યા યા તવ તયા નો રુદ્ર મૃડય ॥ ૧.૨॥
યા તે રુદ્ર શિવા તનૂરઘોરાઽપાપકાશિની ।
તયા નસ્તનુવા શન્તમયા ગિરિશંતાભિચાકશીહિ ॥ ૧.૩॥

યામિષું ગિરિશંત હસ્તે બિભર્ષ્યસ્તવે ।
શિવાં ગિરિત્ર તાં કુરુ મા હિꣳસીઃ પુરુષં જગત્ ॥ ૧.૪॥
શિવેન વચસા ત્વા ગિરિશાચ્છા વદામસિ ।
યથા નઃ સર્વમિજ્જગદયક્ષ્મસુમના અસત્ ॥ ૧.૫॥
અધ્યવોચદધિ વક્તા પ્રથમો દૈવ્યો ભિષક્ ।
અહીશ્ચ સર્વાઞ્જમ્ભયન્ત્સર્વાશ્ચ યાતુધાન્યઃ ॥ ૧.૬॥
અસૌ યસ્તામ્રો અરુણ ઉત બભ્રુઃ સુમંગલઃ ।
યે ચેમારુદ્રા અભિતો દિક્ષુ ।
શ્રિતાઃ સહસ્રશોઽવૈષાહેડ ઈમહે ॥ ૧.૭॥
અસૌ યોઽવસર્પતિ નીલગ્રીવો વિલોહિતઃ ।
ઉતૈનં ગોપા અદૃશન્નદૃશન્નુદહાર્યઃ ।
ઉતૈનં વિશ્વા ભૂતાનિ સ દૃષ્ટો મૃડયાતિ નઃ ॥ ૧.૮॥
નમો અસ્તુ નીલગ્રીવાય સહસ્રાક્ષાય મીઢુષે ।
અથો યે અસ્ય સત્વાનોઽહં તેભ્યોઽકરન્નમઃ ॥ ૧.૯॥
પ્રમુંચ ધન્વનસ્ત્વમુભયોરાર્ત્નિયોર્જ્યામ્   ।
યાશ્ચ તે હસ્ત ઇષવઃ પરા તા ભગવો વપ ॥ ૧.૧૦॥
અવતત્ય ધનુસ્ત્વ સહસ્રાક્ષ શતેષુધે ।
નિશીર્ય શલ્યાનાં મુખા શિવો નઃ સુમના ભવ ॥ ૧.૧૧॥
વિજ્યં ધનુઃ કપર્દિનો   વિશલ્યો બાણવા ઉત ।
અનેશન્નસ્યેષવ આભુરસ્ય નિષંગથિઃ ॥ ૧.૧૨॥
યા તે હેતિર્મીઢુષ્ટમ હસ્તે બભૂવ તે ધનુઃ ।
તયાઽસ્માન્વિશ્વતસ્ત્વમયક્ષ્મયા પરિબ્ભુજ ॥ ૧.૧૩॥
નમસ્તે અસ્ત્વાયુધાયાનાતતાય ધૃષ્ણવે ।
ઉભાભ્યામુત તે નમો બાહુભ્યાં  તવ ધન્વને ॥ ૧.૧૪॥
પરિ તે ધન્વનો હેતિરસ્માન્વ્રુણક્તુ વિશ્વતઃ ।
અથો ય ઇષુધિસ્તવારે અસ્મન્નિધેહિ તમ્ ॥ ૧.૧૫॥
નમસ્તે અસ્તુ ભગવન્ વિશ્વેશ્વરાય મહાદેવાય ત્ર્યમ્બકાય

ત્રિપુરાન્તકાય ત્રિકાગ્નિકાલાય કાલાગ્નિરુદ્રાય var ત્રિકાલાગ્નિ
નીલકણ્ઠાય મૃત્યુંજયાય સર્વેશ્વરાય
સદાશિવાય શ્રીમન્મહાદેવાય નમઃ ॥ ૨.૦॥
નમો હિરણ્યબાહવે સેનાન્યે દિશાં ચ પતયે નમો નમો
વૃક્ષેભ્યો હરિકેશેભ્યઃ પશૂનાં પતયે નમો નમઃ
સસ્પિઞ્ચરાય ત્વિષીમતે પથીનાં પતયે નમો નમો
બભ્લુશાય વિવ્યાધિનેઽન્નાનાં પતયે નમો નમો
હરિકેશાયોપવીતિને પુષ્ટાનાં પતયે નમો નમો
ભવસ્ય હેત્યૈ જગતાં પતયે નમો નમો
રુદ્રાયાતતાવિને ક્ષેત્રાણાં પતયે નમો નમઃ
સૂતાયાહન્ત્યાય વનાનાં પતયે નમો નમઃ ॥ ૨.૧॥
રોહિતાય સ્થપતયે વૃક્ષાણાં પતયે નમો નમો
મન્ત્રિણે વાણિજાય કક્ષાણાં પતયે નમો નમો
ભુવંતયે વારિવસ્કૃતાયૌષધીનાં પતયે નમો નમ
ઉચ્ચૈર્ઘોષાયાક્રન્દયતે પત્તીનાં પતયે નમો નમઃ
કૃત્સ્નવીતાય  ધાવતે સત્વનાં પતયે નમઃ ॥ ૨.૨॥
નમઃ સહમાનાય નિવ્યાધિન આવ્યાધિનીનાં
પતયે નમો નમઃ
કકુભાય નિષઙ્ગિણે  સ્તેનાનાં પતયે નમો નમો
નિષઙ્ગિણ  ઇષુધિમતે તસ્કરાણાં પતયે નમો નમો
વઞ્ચતે પરિવઞ્ચતે સ્તાયૂનાં પતયે નમો નમો
નિચેરવે પરિચરાયારણ્યાનાં પતયે નમો નમઃ
સૃકાવિભ્યો જિઘાસદ્ભ્યો મુષ્ણતાં પતયે નમો નમો
ઽસિમદ્ભ્યો નક્તં ચરદ્ભ્યઃ પ્રકૃન્તાનાં  પતયે નમો નમ
ઉષ્ણીષિણે ગિરિચરાય કુલુઞ્ચાનાં પતયે નમો નમઃ ॥ ૩.૧॥
ઇષુમદ્ભ્યો ધન્વાવિભ્યશ્ચ વો નમો નમ
આતન્વાનેભ્યઃ પ્રતિદધાનેભ્યશ્ચ વો નમો નમ
આયચ્છદ્ભ્યો વિસૃજદ્ભ્યશ્ચ વો નમો નમો
ઽસ્યદ્ભ્યો વિદ્ધ્યદ્ભ્યશ્ચ વો નમો નમ
આસીનેભ્યઃ શયાનેભ્યશ્ચ વો નમો નમઃ

rudram.pdf 7



શ્રીરુદ્રપ્રશ્નઃ લઘુન્યાસઃ નમકં ચમકં સહિતમ્

સ્વપદ્ભ્યો જાગ્રદ્ભ્યશ્ચ વો નમો નમ
સ્તિષ્ઠદ્ભ્યો ધાવદ્ભ્યશ્ચ વો નમો નમઃ
સભાભ્યઃ સભાપતિભ્યશ્ચ વો નમો નમો
અશ્વેભ્યોઽશ્વપતિભ્યશ્ચ વો નમઃ ॥ ૩.૨॥
નમઆવ્યાધિનીભ્યો વિવિધ્યન્તીભ્યશ્ચ વો નમો નમ
ઉગણાભ્યસ્તૃહતીભ્યશ્ચ વો નમો નમો
ગૃત્સેભ્યો ગ્રુત્સપતિભ્યશ્ચ વો નમો નમો
વ્રાતેભ્યો વ્રાતપતિભ્યશ્ચ વો નમો નમો
ગણેભ્યો ગણપતિભ્યશ્ચ વો નમો નમો
વિરૂપેભ્યો વિશ્વરૂપેભ્યશ્ચ વો નમો નમો
મહદ્ભ્યઃ ક્ષુલ્લકેભ્યશ્ચ વો નમો નમો
રથિભ્યોઽરથેભ્યશ્ચ વો નમો નમો રથેભ્યઃ ॥ ૪.૧॥
રથપતિભ્યશ્ચ વો નમો નમઃ
સેનાભ્યઃ સેનનિભ્યશ્ચ વો નમો નમઃ
ક્ષત્તૃભ્યઃ સંગ્રહીતૃભ્યશ્ચ વો નમો નમ
સ્તક્ષભ્યો રથકારેભ્યશ્ચ વો નમો નમઃ
કુલાલેભ્યઃ કર્મારેભ્યશ્ચ વો નમો નમઃ
પુઞ્જિષ્ટેભ્યો નિષાદેભ્યશ્ચ વો નમો નમ
ઇષુકૃદ્ભ્યો ધન્વકૃદ્ભ્યશ્ચ વો નમો નમો
મ્રુગયુભ્યઃ શ્વનિભ્યશ્ચ વો નમો નમઃ
શ્વભ્યઃ શ્વપતિભ્યશ્ચ વો નમઃ ॥ ૪.૨॥
નમો ભવાય ચ રુદ્રાય ચ નમઃ શર્વાય ચ પશુપતયે ચ
નમો નીલગ્રીવાય ચ શિતિકણ્ઠાય ચ
નમઃ કપર્દિને   ચ વ્યુપ્તકેશાય ચ
નમઃ સહસ્રાક્ષાય ચ શતધન્વને ચ
નમો ગિરિશાય ચ શિપિવિષ્ટાય ચ
નમો મીઢુષ્ટમાય ચેષુમતે ચ નમો હ્રસ્વાય  ચ વામનાય ચ
નમો બૃહતે ચ વર્ષીયસે ચ
નમો વૃદ્ધાય ચ સંવૃદ્ધ્વને ચ ॥ ૫.૧॥
નમો અગ્રિયાય ચ પ્રથમાય ચ નમઆશવે ચાજિરાય ચ

નમ્ઃ શીઘ્રિયાય ચ શીભ્યાય ચ
નમ્ ઊર્મ્યાય ચાવસ્વન્યાય ચ
નમઃ સ્રોતસ્યાય ચ દ્વીપ્યાય ચ ॥ ૫.૨॥
નમો જ્યેષ્ઠાય ચ કનિષ્ઠાય ચ
નમઃ પૂર્વજાય ચાપરજાય ચ
નમો મધ્યમાય ચાપગલ્ભાય ચ
નમો જઘન્યાય ચ બુધ્નિયાય ચ
નમઃ સોભ્યાય ચ પ્રતિસર્યાય ચ
નમો યામ્યાય ચ ક્ષેમ્યાય ચ
નમ ઉર્વર્યાય ચ ખલ્યાય ચ
નમઃ શ્લોક્યાય ચાવસાન્યાય ચ
નમો વન્યાય ચ કક્ષ્યાય ચ
નમઃ શ્રવાય ચ પ્રતિશ્રવાય ચ ॥ ૬.૧॥
નમઆશુષેણાય ચાશુરથાય ચ
નમઃ શૂરાય ચાવભિન્દતે ચ
નમો વર્મિણે   ચ વરૂથિને ચ
નમો બિલ્મિને ચ કવચિને ચ
નમઃ શ્રુતાય ચ શ્રુતસેનાય ચ ॥ ૬.૨॥
નમો દુન્દુભ્યાય ચાહનન્યાય ચ નમો ધૃષ્ણવે ચ પ્રમૃશાય ચ
નમો દૂતાય ચ પ્રહિતાય ચ નમો નિષઙ્ગિણે  ચેષુધિમતે ચ
નમસ્તીક્ષ્ણેષવે ચાયુધિને ચ નમઃ સ્વાયુધાય ચ સુધન્વને ચ
નમઃ સ્રુત્યાય ચ પથ્યાય ચ નમઃ કાટ્યાય ચ નીપ્યાય ચ
નમઃ સૂદ્યાય ચ સરસ્યાય ચ નમો નાદ્યાય ચ વૈશન્તાય ચ ॥ ૭.૧॥
નમઃ કૂપ્યાય ચાવટ્યાય ચ નમો વર્ષ્યાય ચાવર્ષ્યાય ચ
નમો મેઘ્યાય ચ વિદ્યુત્યાય ચ નમ ઈઘ્રિયાય ચાતપ્યાય ચ
નમો વાત્યાય ચ રેષ્મિયાય ચ
નમો વાસ્તવ્યાય ચ વાસ્તુપાય ચ ॥ ૭.૨॥
નમઃ સોમાય ચ રુદ્રાય ચ નમસ્તામ્રાય ચારુણાય ચ
નમઃ શઙ્ગાય  ચ પશુપતયે ચ નમ ઉગ્રાય ચ ભીમાય ચ
નમો અગ્રેવધાય ચ દૂરેવધાય ચ

નમો હન્ત્રે ચ હનીયસે ચ નમો વૃક્ષેભ્યો હરિકેશેભ્યો
નમસ્તારાય નમઃ શમ્ભવે ચ મયોભવે ચ
નમઃ શંકરાય ચ મયસ્કરાય ચ
નમઃ શિવાય ચ શિવતરાય ચ ॥ ૮.૧॥
નમસ્તીર્થ્યાય ચ કૂલ્યાય ચ
નમઃ પાર્યાય ચાવાર્યાય ચ
નમઃ પ્રતરણાય ચોત્તરણાય ચ
નમઆતાર્યાય ચાલાદ્યાય ચ
નમઃ શષ્પ્યાય ચ ફેન્યાય ચ નમઃ
સિકત્યાય ચ પ્રવાહ્યાય ચ ॥ ૮.૨॥
નમ ઇરિણ્યાય ચ પ્રપથ્યાય ચ
નમઃ કિશિલાય ચ ક્ષયણાય ચ
નમઃ કપર્દિને   ચ પુલસ્તયે ચ
નમો ગોષ્ઠ્યાય ચ ગૃહ્યાય ચ
નમસ્તલ્પ્યાય ચ ગેહ્યાય ચ
નમઃ કાટ્યાય ચ ગહ્વરેષ્ઠાય ચ
નમો હૃદય્યાય ચ નિવેષ્પ્યાય ચ
નમઃ પાꣳસવ્યાય ચ રજસ્યાય ચ
નમઃ શુષ્ક્યાય ચ હરિત્યાય ચ
નમો લોપ્યાય ચોલપ્યાય ચ ॥ ૯.૧॥
નમ ઊર્વ્યાય ચ સૂર્મ્યાય ચ
નમઃ પર્ણ્યાય ચ પર્ણશદ્યાય ચ
નમોઽપગુરમાણાય ચાભિઘ્નતે ચ
નમઆખ્ખિદતે ચ પ્રખ્ખિદતે ચ
નમો વઃ કિરિકેભ્યો દેવાના હૃદયેભ્યો
નમો વિક્ષીણકેભ્યો નમો વિચિન્વત્કેભ્યો
નમ આનિર્હતેભ્યો નમ આમીવત્કેભ્યઃ ॥ ૯.૨॥
દ્રાપે અન્ધસસ્પતે દરિદ્રન્નીલલોહિત ।
એષાં પુરુષાણામેષાં પશૂનાં મા ભેર્મારો મો એષાં
કિંચનામમત્   ॥ ૧૦.૧॥

યા તે રુદ્ર શિવા તનૂઃ શિવા વિશ્વાહ ભેષજી ।
શિવા રુદ્રસ્ય ભેષજી તયા નો મૃડ જીવસે ॥ ૧૦.૨॥
ઇમારુદ્રાય તવસે કપર્દિને   ક્ષયદ્વીરાય પ્રભરામહે મતિમ્ ।
યથા નઃ શમસદ્દ્વિપદે  ચતુષ્પદે વિશ્વં પુષ્ટં ગ્રામે
આસ્મિન્નનાતુરમ્ ॥ ૧૦.૩॥
મૃડા નો રુદ્રોતનો મયસ્કૃધિ ક્ષયદ્વીરાય નમસા વિધેમ તે ।
યચ્છં ચ યોશ્ચ મનુરાયજે પિતા તદશ્યામ તવ રુદ્ર પ્રણીતૌ ॥ ૧૦.૪॥
મા નો મહાન્તમુત મા નો અર્ભકં
મા ન ઉક્ષન્તમુત મા ન ઉક્ષિતમ્ ।
મા નો વધીઃ પિતરં મોત માતરં પ્રિયા મા
નસ્તનુવો રુદ્ર રીરિષઃ ॥ ૧૦.૫॥
માનસ્તોકે તનયે મા ન આયુષિ મા નો ગોષુ
મા નો અશ્વેષુ રીરિષઃ ।
વીરાન્મા નો રુદ્ર ભામિતોઽવધીર્હવિષ્મન્તો
નમસા વિધેમ તે ॥ ૧૦.૬॥
આરાત્તે ગોઘ્ન ઉત્ત પૂરુષઘ્ને ક્ષયદ્વીરાય
સુમ્નમસ્મે તે અસ્તુ ।
રક્ષા ચ નો અધિ ચ દેવ બ્રૂહ્યથા ચ નઃ
શર્મ યચ્છ દ્વિબર્હાઃ ॥ ૧૦.૭॥
સ્તુહિ શ્રુતં ગર્તસદં યુવાનં મૃગન્ન ભીમમુપહત્નુમુગ્રમ્ ।
મ્રુડા જરિત્રે રુદ્ર સ્તવાનો અન્યન્તે
અસ્મન્નિવપન્તુ સેનાઃ ॥ ૧૦.૮॥
પરિણો રુદ્રસ્ય હેતિર્વૃણક્તુ પરિ ત્વેષસ્ય દુર્મતિરઘાયોઃ ।
અવ સ્થિરા મઘવદ્ભ્યસ્તનુષ્વ મીઢ્વસ્તોકાય
તનયાય મ્રુડય ॥ ૧૦.૯॥
મીઢુષ્ટમ શિવતમ શિવો નઃ સુમના ભવ ।
પરમે વ્રુક્ષ આયુધં નિધાય કૃત્તિં   વસાન
આચર પિનાકં વિભ્રદાગહિ ॥ ૧૦.૧૦॥
વિકિરિદ વિલોહિત નમસ્તે અસ્તુ ભગવઃ ।

યાસ્તે સહસ્રહેતયોઽન્યમસ્મન્નિવપન્તુ તાઃ ॥ ૧૦.૧૧॥
સહસ્રાણિ સહસ્રધા બાહુવોસ્તવ હેતયઃ ।
તાસામીશાનો ભગવઃ પરાચીના મુખા કૃધિ  ॥ ૧૦.૧૨॥
સહસ્રાણિ સહસ્રશો યે રુદ્રા અધિ ભૂમ્યામ્ ।
તેષાસહસ્રયોજનેઽવધન્વાનિ તન્મસિ ॥ ૧૧.૧॥
અસ્મિન્ મહત્યર્ણવેઽન્તરિક્ષે ભવા અધિ ॥ ૧૧.૨॥
નીલગ્રીવાઃ શિતિકણ્ઠાઃ શર્વા અધઃ ક્ષમાચરાઃ ॥ ૧૧.૩॥
નીલગ્રીવાઃ શિતિકણ્ઠા દિવરુદ્રા ઉપશ્રિતાઃ ॥ ૧૧.૪॥
યે વૃક્ષેષુ સસ્પિંજરા  નીલગ્રીવા વિલોહિતાઃ ॥ ૧૧.૫॥
યે ભૂતાનામધિપતયો વિશિખાસઃ કપર્દિનઃ   ॥ ૧૧.૬॥
યે અન્નેષુ વિવિધ્યન્તિ પાત્રેષુ પિબતો જનાન્ ॥ ૧૧.૭॥
યે પથાં પથિરક્ષય ઐલબૃદા યવ્યુધઃ ॥ ૧૧.૮॥
યે તીર્થાનિ પ્રચરન્તિ સૃકાવન્તો નિષઙ્ગિણઃ  ॥ ૧૧.૯॥
ય એતાવન્તશ્ચ ભૂયાસશ્ચ દિશો રુદ્રા વિતસ્થિરે
તેષાસહસ્રયોજને । અવધન્વાનિ તન્મસિ ॥ ૧૧.૧૦॥
નમો રુદ્રેભ્યો યે પૃથિવ્યાં યે । અન્તરિક્ષે
યે દિવિ યેષામન્નં વાતો વર્ષમિષવસ્તેભ્યો દશ
પ્રાચીર્દશ દક્ષિણા દશ પ્રતીચીર્દશોદીચીર્દશોર્ધ્વાસ્તેભ્યો
નમસ્તે નો મૃડયન્તુ તે યં દ્વિષ્મો યશ્ચ નો દ્વેષ્ટિ
તં વો જમ્ભે દધામિ ॥ ૧૧.૧૧॥
ત્ર્યમ્બકં યજામહે સુગન્ધિં  પુષ્ટિવર્ધનમ્ ।
ઉર્વારુકમિવ બન્ધનાન્મૃત્યોર્મુક્ષીય માઽમૃતાત્ ॥ ૧॥
યો રુદ્રો અગ્નૌ યો અપ્સુ ય ઓષધીષુ ।
યો રુદ્રો વિશ્વા ભુવનાઽઽવિવેશ
તસ્મૈ રુદ્રાય નમો અસ્તુ ॥ ૨॥
તમુષ્ટુહિ  યઃ સ્વિષુઃ સુધન્વા યો વિશ્વસ્ય ક્ષયતિ ભેષજસ્ય ।
યક્ષ્વામહે સૌમનસાય રુદ્રં નમોભિર્દેવમસુરં દુવસ્ય ॥ ૩॥

અયં મે હસ્તો ભગવાનયં મે ભગવત્તરઃ ।
અયં મે વિશ્વભેષજોઽય શિવાભિમર્શનઃ ॥ ૪॥
યે તે સહસ્રમયુતં પાશા મૃત્યો મર્ત્યાય હન્તવે ।
તાન્ યજ્ઞસ્ય માયયા સર્વાનવ યજામહે ।
મૃત્યવે સ્વાહા મૃત્યવે સ્વાહા ॥ ૫॥
ૐ નમો ભગવતે રુદ્રાય વિષ્ણવે મૃત્યુર્મે પાહિ ।
પ્રાણાનાં ગ્રન્થિરસિ રુદ્રો મા વિશાન્તકઃ ।
તેનાન્નેનાપ્યાયસ્વ ॥ ૬॥
નમો રુદ્રાય વિષ્ણવે મૃત્યુર્મે પાહિ

॥ ૐશાન્તિઃ શાન્તિઃ શાન્તિઃ ॥
॥ ઇતિ શ્રીકૃષ્ણયજુર્વેદીય તૈત્તિરીય સંહિતાયાં
ચતુર્થકાણ્ડે પંચમઃ પ્રપાઠકઃ ॥

॥ ચમકપ્રશ્નઃ ॥
ૐઅગ્નાવિષ્ણૂ સજોષસેમા વર્ધન્તુ વાં ગિરઃ ।
દ્યુમ્નૈર્વાજેભિરાગતમ્ । વાજશ્ચ મે પ્રસવશ્ચ મે
પ્રયતિશ્ચ મે પ્રસિતિશ્ચ મે ધીતિશ્ચ મે ક્રતુશ્ચ
મે સ્વરશ્ચ મે શ્લોકશ્ચ મે શ્રાવશ્ચ મે શ્રુતિશ્ચ
મે જ્યોતિશ્ચ મે સુવશ્ચ મે પ્રાણશ્ચ મેઽપાનશ્ચ મે
વ્યાનશ્ચ મેઽસુશ્ચ મે ચિત્તં ચ મઆધીતં ચ મે
વાક્ચ મે મનશ્ચ મે ચક્ષુશ્ચ મે શ્રોત્રં ચ મે
દક્ષશ્ચ મે બલં ચ મઓજશ્ચ મે સહશ્ચ મ
આયુશ્ચ મે જરા ચ મઆત્મા ચ મે તનૂશ્ચ મે શર્મ
ચ મે વર્મ ચ મેઽઙ્ગાનિ  ચ મેઽસ્થાનિ ચ મે પરૂꣳષિ
ચ મે શરીરાણિ ચ મે ॥ ૧॥
જ્યૈષ્ઠ્યં ચ મઆધિપત્યં ચ મે મન્યુશ્ચ મે ભામશ્ચ
મેઽમશ્ચ મેઽમ્ભશ્ચ મે જેમા ચ મે મહિમા ચ મે
વરિમા ચ મે પ્રથિમા ચ મે વર્ષ્મા ચ મે દ્રાઘુયા ચ મે
વૃદ્ધં ચ મે વૃદ્ધિશ્ચ મે સત્યં ચ મે શ્રદ્ધા ચ

મે જગચ્ચ મે ધનં ચ મે વશશ્ચ મે ત્વિષિશ્ચ મે
ક્રીડા ચ મે મોદશ્ચ મે જાતં ચ મે જનિષ્યમાણં ચ મે
સૂક્તં ચ મે સુકૃતં ચ મે વિત્તં ચ મે વેદ્યં ચ મે
ભૂતં ચ મે ભવિષ્યચ્ચ મે સુગં ચ મે સુપથં ચ મ
ઋદ્ધં ચ મ ઋદ્ધિશ્ચ મે કૢપ્તં ચ મે કૢપ્તિશ્ચ
મે મતિશ્ચ મે સુમતિશ્ચ મે ॥ ૨॥
શં ચ મે મયશ્ચ મે પ્રિયં ચ મેઽનુકામશ્ચ મે
કામશ્ચ મે સૌમનસશ્ચ મે ભદ્રં ચ મે શ્રેયશ્ચ મે
વસ્યશ્ચ મે યશશ્ચ મે ભગશ્ચ મે દ્રવિણં ચ મે
યન્તા ચ મે ધર્તા ચ મે ક્ષેમશ્ચ મે ધૃતિશ્ચ મે
વિશ્વં ચ મે મહશ્ચ મે સંવિચ્ચ મે જ્ઞાત્રં ચ મે
સૂશ્ચ મે પ્રસૂશ્ચ મે સીરં ચ મે લયશ્ચ મ ઋતં ચ
મેઽમૃતં ચ મેઽયક્ષ્મં ચ મેઽનામયચ્ચ મે જીવાતુશ્ચ
મે દીર્ઘાયુત્વં ચ મેઽનમિત્રં ચ મેઽભયં ચ મે સુગં ચ
મે શયનં ચ મે સૂષા ચ મે સુદિનં ચ મે ॥ ૩॥
ઊર્ક્ચ મે સૂનૃતા ચ મે પયશ્ચ મે રસશ્ચ મે
ઘૃતં ચ મે મધુ ચ મે સગ્ધિશ્ચ મે સપીતિશ્ચ મે
કૃષિશ્ચ  મે વૃષ્ટિશ્ચ મે જૈત્રં ચ મ ઔદ્ભિદ્યં
ચ મે રયિશ્ચ મે રાયશ્ચ મે પુષ્ટં ચ મે પુષ્ટિશ્ચ મે
વિભુ ચ મે પ્રભુ ચ મે બહુ ચ મે ભૂયશ્ચ મે પૂર્ણં
ચ મે પૂર્ણતરં ચ મેઽક્ષિતિશ્ચ મે કૂયવાશ્ચ મેઽન્નં
ચ મેઽક્ષુચ્ચ મે વ્રીહયશ્ચ મે યવાશ્ચ મે માષાશ્ચ
મે તિલાશ્ચ મે મુદ્ગાશ્ચ મે ખલ્વાશ્ચ મે ગોધૂમાશ્ચ મે
મસુરાશ્ચ મે પ્રિયઙ્ગવશ્ચ  મેઽણવશ્ચ મે શ્યામકાશ્ચ
મે નીવારાશ્ચ મે ॥ ૪॥
અશ્મા ચ મે મૃત્તિકા ચ મે ગિરયશ્ચ મે પર્વતાશ્ચ મે
સિકતાશ્ચ મે વનસ્પતયશ્ચ મે હિરણ્યં ચ મેઽયશ્ચ
મે સીસં ચ મે ત્રપુશ્ચ મે શ્યામં ચ મે લોહં ચ
મેઽગ્નિશ્ચ મઆપશ્ચ મે વીરુધશ્ચ મઓષધયશ્ચ
મે કૃષ્ટપચ્યં ચ મેઽકૃષ્ટપચ્યં ચ મે ગ્રામ્યાશ્ચ
મે પશવઆરણ્યાશ્ચ યજ્ઞેન કલ્પન્તાં વિત્તં ચ મે

વિત્તિશ્ચ મે ભૂતં ચ મે ભૂતિશ્ચ મે વસુ ચ મે
વસતિશ્ચ મે કર્મ ચ મે શક્તિશ્ચ મેઽર્થશ્ચ મ
એમશ્ચ મ ઇતિશ્ચ મે ગતિશ્ચ મે ॥ ૫॥
અગ્નિશ્ચ મ ઇન્દ્રશ્ચ મે સોમશ્ચ મ ઇન્દ્રશ્ચ મે સવિતા
ચ મ ઇન્દ્રશ્ચ મે સરસ્વતી ચ મ ઇન્દ્રશ્ચ મે પૂષા ચ
મ ઇન્દ્રશ્ચ મે બૃહસ્પતિશ્ચ મ ઇન્દ્રશ્ચ મે મિત્રશ્ચ
મ ઇન્દ્રશ્ચ મે વરુણશ્ચ મ ઇન્દ્રશ્ચ મે ત્વષ્ટા ચ
મ ઇન્દ્રશ્ચ મે ધાતા ચ મ ઇન્દ્રશ્ચ મે વિષ્ણુશ્ચ મ
ઇન્દ્રશ્ચ મેઽશ્વિનૌ ચ મ ઇન્દ્રશ્ચ મે મરુતશ્ચ મ
ઇન્દ્રશ્ચ મે વિશ્વે ચ મે દેવા ઇન્દ્રશ્ચ મે પૃથિવી ચ
મ ઇન્દ્રશ્ચ મેઽન્તરિક્ષં ચ મ ઇન્દ્રશ્ચ મે દ્યૌશ્ચ
મ ઇન્દ્રશ્ચ મે દિશશ્ચ મ ઇન્દ્રશ્ચ મે મૂર્ધા ચ મ
ઇન્દ્રશ્ચ મે પ્રજાપતિશ્ચ મ ઇન્દ્રશ્ચ મે ॥ ૬॥
અꣳશુશ્ચ મે રશ્મિશ્ચ મેઽદાભ્યશ્ચ મેઽધિપતિશ્ચ
મ ઉપાꣳશુશ્ચ મેઽન્તર્યામશ્ચ મ ઐન્દ્રવાયવશ્ચ
મે મૈત્રાવરુણશ્ચ મઆશ્વિનશ્ચ મે પ્રતિપ્રસ્થાનશ્ચ મે
શુક્રશ્ચ મે મન્થી ચ મઆગ્રયણશ્ચ મે વૈશ્વદેવશ્ચ
મે ધ્રુવશ્ચ મે વૈશ્વાનરશ્ચ મ ઋતુગ્રહાશ્ચ
મેઽતિગ્રાહ્યાશ્ચ મ ઐન્દ્રાગ્નશ્ચ મે વૈશ્વદેવશ્ચ
મે મરુત્વતીયાશ્ચ મે માહેન્દ્રશ્ચ મઆદિત્યશ્ચ
મે સાવિત્રશ્ચ મે સારસ્વતશ્ચ મે પૌષ્ણશ્ચ મે
પાત્નીવતશ્ચ મે હારિયોજનશ્ચ મે ॥ ૭॥
ઇધ્મશ્ચ મે બર્હિશ્ચ   મે વેદિશ્ચ મે ધિષ્ણિયાશ્ચ મે
સ્રુચશ્ચ મે ચમસાશ્ચ મે ગ્રાવાણશ્ચ મે સ્વરવશ્ચ
મ ઉપરવાશ્ચ મેઽધિષવણે ચ મે દ્રોણકલશશ્ચ
મે વાયવ્યાનિ ચ મે પૂતભૃચ્ચ મઆધવનીયશ્ચ મ
આગ્નીધ્રં ચ મે હવિર્ધાનં ચ મે ગૃહાશ્ચ મે સદશ્ચ
મે પુરોડાશાશ્ચ મે પચતાશ્ચ મેઽવભૃથશ્ચ મે
સ્વગાકારશ્ચ મે ॥ ૮॥
અગ્નિશ્ચ મે ઘર્મશ્ચ મેઽર્કશ્ચ મે સૂર્યશ્ચ મે

પ્રાણશ્ચ મેઽશ્વમેધશ્ચ મે પૃથિવી ચ મેઽદિતિશ્ચ મે
દિતિશ્ચ મે દ્યૌશ્ચ મે શક્ક્વરીરઙ્ગુલયો  દિશશ્ચ
મે યજ્ઞેન કલ્પન્તામૃક્ચ મે સામ ચ મે સ્તોમશ્ચ મે
યજુશ્ચ મે દીક્ષા ચ મે તપશ્ચ મ ઋતુશ્ચ મે વ્રતં
ચ મેઽહોરાત્રયોર્વૃષ્ટ્યા બૃહદ્રથન્તરે ચ મે યજ્ઞેન
કલ્પેતામ્ ॥ ૯॥
ગર્ભાશ્ચ મે વત્સાશ્ચ મે ત્ર્યવિશ્ચ મે ત્ર્યવી ચ મે
દિત્યવાટ્ ચ મે દિત્યૌહી ચ મે પઞ્ચાવિશ્ચ મે પઞ્ચાવી
ચ મે ત્રિવત્સશ્ચ મે ત્રિવત્સા ચ મે તુર્યવાટ્ ચ મે
તુર્યૌહી ચ મે પષ્ઠવાટ્ ચ મે પષ્ઠૌહી ચ મ ઉક્ષા ચ
મે વશા ચ મ ઋષભશ્ચ મે વેહચ્ચ મેઽનડ્વાઞ્ચ
મે ધેનુશ્ચ મઆયુર્યજ્ઞેન કલ્પતાં પ્રાણો યજ્ઞેન
કલ્પતામપાનો યજ્ઞેન કલ્પતાં વ્યાનો યજ્ઞેન કલ્પતાં
ચક્ષુર્યજ્ઞેન કલ્પતાગ્ શ્રોત્રં યજ્ઞેન કલ્પતાં મનો
યજ્ઞેન કલ્પતાં વાગ્યજ્ઞેન કલ્પતામાત્મા યજ્ઞેન કલ્પતાં
યજ્ઞો યજ્ઞેન કલ્પતામ્ ॥ ૧૦॥
એકા ચ મે તિસ્રશ્ચ મે પઞ્ચ ચ મે સપ્ત ચ મે નવ
ચ મ એકાદશ ચ મે ત્રયોદશ ચ મે પઞ્ચદશ ચ
મે સપ્તદશ ચ મે નવદશ ચ મ એકવિꣳશતિશ્ચ
મે ત્રયોવિꣳશતિશ્ચ મે પઞ્ચવિꣳશતિશ્ચ
મે સપ્તવિꣳશતિશ્ચ મે નવવિꣳશતિશ્ચ
મ એકત્રિꣳશચ્ચ મે ત્રયસ્ત્રિꣳશચ્ચ મે
ચતસ્રશ્ચ મેઽષ્ટૌ ચ મે દ્વાદશ ચ મે ષોડશ
ચ મે વિꣳશતિશ્ચ મે ચતુર્વિ ꣳશતિશ્ચ
મેઽષ્ટાવિꣳશતિશ્ચ મે દ્વાત્રિꣳશચ્ચ મે
ષટ્ત્રિ ꣳશચ્ચ મે ચત્વરિꣳશચ્ચ મે
ચતુશ્ચત્વારિꣳશચ્ચ મેઽષ્ટાચત્વારિꣳશચ્ચ મે
વાજશ્ચ પ્રસવશ્ચાપિજશ્ચ ક્રતુશ્ચ સુવશ્ચ
મૂર્ધા ચ વ્યશ્નિયશ્ચાન્ત્યાયનશ્ચાન્ત્યશ્ચ ભૌવનશ્ચ
ભુવનશ્ચાધિપતિશ્ચ ॥ ૧૧॥
ૐ ઇડા દેવહૂર્મનુર્યજ્ઞનીર્બૃહસ્પતિરુક્થામદાનિ

શ્રીરુદ્રપ્રશ્નઃ લઘુન્યાસઃ નમકં ચમકં સહિતમ્

શꣳસિષદ્વિશ્વેદેવાઃ સૂક્તવાચઃ પૃથિવીમાતર્મા મા
હિꣳસીર્મધુ મનિષ્યે મધુ જનિષ્યે મધુ વક્ષ્યામિ
મધુ વદિષ્યામિ મધુમતીં  દેવેભ્યો વાચમુદ્યાસꣳ
શુશ્રૂષેણ્યાં મનુષ્યેભ્યસ્તં મા દેવા અવન્તુ શોભાયૈ
પિતરોઽનુમદન્તુ॥
ૐશાન્તિઃ શાન્તિઃ શાન્તિઃ ॥

॥ ૐશાન્તિઃ શાન્તિઃ શાન્તિઃ ॥
॥ ઇતિ શ્રી કૃષ્ણયજુર્વેદીય તૈત્તિરીય સંહિતાયાં

ચતુર્થકાણ્ડે સપ્તમઃ પ્રપાઠકઃ ॥

Send corrections to P. P. Narayanaswami

rudram (praise of Lord Shiva) namakam and chamakam

